
Kalamua, botika debekatua 
Euskal Herrian askotan eskatu izan dute minbizia duten pertsonek kalamua xede terapeutikoetarako erabili ahal izateko baimena ematea; Katalunian aurki hasiko dira 

Agurtzane solaberrieta - DONOSTIA 

Kalamuak hainbat gaixotasunen tratamenduan lagun dezakeela ikusi den arren, oraindik debekatuta dago herrialde gehienetan. Aspalditik ezagutzen dira landarearen ahalmen terapeutikoak: orain dela 4.000 urtetik. Historia korapilotsua izan du: medikuntzak ateak itxi izan dizkio; eta, oraindik, ez dizkio ireki. 

K.a. 2737. urtean Txinako Shen Nung enperadoreak buruturiko sendabelar bilduman hainbat gaixotasunentzat kalamua gomendatu zuen. Handik, Indiara eta Asiako hego-ekialdera zabaldu zen, eta, han, mendeetan botika moduan erabili zen. Dirudienez, Napoleonek ekarri zuen Europara kalamua eta arrakasta izan zuen sendagai gisa. Alabaina, erabilera terapeutiko horrek ez zuen askorik iraun; izan ere, XX. mendearen hasieran, eragin kaltegarriei buruzko ikerketa batzuk agertu ondoren, medikuntzaren praktikatik baztertu eta debekatu egin zuten. 70eko hamarkadaren erdialdera ikerketek gora egin eta 80koaren hasieran cannabinoide endogeno batzuk eta euren hartzaile espezifikoak aurkitu ziren. Hainbat funtzio organiko eta mental kontrolatzen dituen sistema cannabinoidearen identifikazioaren bidez zabaldu zen kalamuaren eragin terapeutikoa ulertzeko bidea. Kalamuaren osagai aktibo nagusia Tetrahidrocannabinola edo TCHa da. Sustantzia hori da gizakiongan eragina duena eta kalamuari droga edo sendagai izaera ematen diona. Loraldian dauden landare emeen erretxinan dago gehienbat, lorez betetako adar punta edo kukulan. Kalamuak sor ditzakeen eragin guztien artean gaur egun terapeutikoki erabilgarrienak eta ikasienak bi dira: eragin antiemetikoa eta hiesa edo minbizia duten gaixoengan jangura handitzea. Izan ere, nabilonak, TCHaren eratorri sintetikoak, kimioterapiak eragindako gorakoa gutxitzen du. Beste gaixotasun batzuk tratatzeko ere balio dezake; adibidez, glaukoma daukatenei begi barneko presioa jaisteko eta endekapenezko gaixotasun batzuetan. Kosta egin bada ere, azken urteetan mendebaldeko herrialde batzuek kalamua sendagai gisa onartzen hasi dira. Oso modu ezberdinetan legeztatuta da, dena den. Kanada izan zen lehena eta 2003ko udan jarri zuten abian. Gaitz terminalak jota daudenek eta hiesa, artitrisa, minbizia, esklerosi multiplea eta epilepsia duten gaixoek dute kalamua tratamendu gisa baliatzeko baimena. Gobernua arduratzen da kalamuaren ekoizpenaz eta medikuen bitartez saltzen zaie gaixoei: 30 haziko poltsatxoak 20 dolar. Herbehereetan 2003ko irailean hasi ziren botiketan saltzen. Bost gramoko poteetan saltzen da, gramoa 8-10 euroan. Medikuaren errezeta aurkeztea nahitaezkoa da. Bertako bi enpresak hazten dute marihuana, gero Osasun Ministerioari saldu eta hark banatzen die farmaziei. AEBetako estatu batzuetan, Australiako beste batean eta Katalunian aurki hasiko dira. Katalunian gaixotasun larriak dituzten pertsonek bakarrik erosi ahalko dute kalamua botiketan, eta horretarako sendagilearen errezeta aurkeztu beharko dute nahitaez. Kataluniako lau ospitalek eta hirurogei botikak egin dute bat egitasmoarekin. Alemania, Belgika eta Luxenburgo ere erabilera terapeutikoaren alde agertu dira. 
Euskal Herrian ere eskatu da 

Euskal Herrian sarritan eskatu da kalamuaren erabilera terapeutikoa legeztatzea. Batez ere, Bularreko Minbiziaren Elkartekoek. Iazko urrian, zehazki, elkarte hauetako hainbat kide Eusko Legebiltzarrean izan ziren, Eusko Jaurlaritzak urratsak egin zitzan eskatzeko. Kattalinekoak adierazi dutenez, Katalunian abian jarri behar duten eredua Araban, Bizkaian eta Gipuzkoan ezartzea eskatu zieten talde parlamentarioei. Jaurlaritzak egin berri duen Drogamenpekotasunaren V. Planean jaso dute. «Kontua da baimen hori Madrilgo Gobernuak eman behar duela». 

Orain gutxi ere, Oñatiko Lege Soziologiako Nazioarteko Erakundean lanean jarduten duten hainbat alorretako profesionalek (hezkuntza, prebentzioa, osasuna, zuzenbidea...) eta zenbait elkarteren ordezkariek Kanabisari buruzko gizarte adostasuna lortzeko oinarriak, normalizazioaren ildotik izeneko manifestua kaleratu zuten. Manifestuaren helburua argia da: kalamuaren inguruko eztabaida bultzatu eta adostasuna lortzea. Eskaerak ugariak izan arren, oraindik ikerketa ugari egin beharko dira. Oso astiro egiten da aurrera,ordea, egoera ilegalak ikerketari oztopoak jartzen dizkiolako. Botika madarikatua da, antza: debekatua. 
Erabilera eta eraginak 

Hainbat ikerketa egin dira kalamuaren erabileraren onuragarritasunaz eta izan ditzakeen eragin kaltegarriez. Hona hemen batzuk: 

Erabilera terapeutikoa 

Antiemetikoa: Kimioterapia tratamenduan dauden gaixoengan tratamenduak eragiten duen goragalea saihesten du kalamuaren TCH substantziak. 

Glaukoma: Kalamuak begi presio intraokularra jaisten du eta glaukoma saihesteko egokia izan daiteke horregatik. 

Analgesikoa: Kalamuak oinazea arintzen du. TCH-ren 20 mg-ko dosiak kodeinaren 120 mg-koaren eragin berak ditu. 

Asma: Kalamuaren TCH sustantziak bronkodilatazioa areagotzen du; hala, asma eta horrek dakarren itolarria arintzen ditu. 

Insomnioa: THCak hipnosioaren eragin berak ditu: REM fasea laburtu eta loaren 4. fasea luzatzen du. Biharamunean eragin negatiboak izan ditzake. 

Apetitu estimulatzailea: TCHak hartzaile gehienengan jateko gogoa areagotzen du. 

Migraina: Kalamuak emaitza onak eman ditu migrainak tratatzeko, baina azterketa sistematikoak egiteko daude. 

Gihar lasaigarria: Oharkabeko gihar espasmoak saihesten ditu TCHak eta horregatik onuragarria izan daiteke bizkarrezurrean arazoak dituztenentzat. Azterketa sakonagoaren beharra dago, esparru honetan kalamuaren erabilera zein izan daitekeen zehazteko. 

Ustezko eragin kaltegarriak 
Immunitatea: Ebidentzia klinikorik ez badago ere, zelula immunitateari kalte egin diezaioke, baina kaltea behin-behinekoa da. Neurri txikian ematen da eta immunitatea berreskura daiteke. 

Kromosomak: Kromosomen anormaltasunean hazkunde txiki bat ekar dezake, baina gaia sakon aztertzeke dago oraindik. 

Haurdunaldia: Haurdunaldian kontsumitzeak, jaiotze pisu txikiagoa, gestazio laburragoa eta malformazio gehiago ekar ditzake. Klinikoki, ordea, ez da oraindik halakorik frogatu. 

